
Dell'Aneide Canto vi.





33.




Uh che vuosche ne mbrogliano la via!
E l’acqua de Cocito vermenosa
Sso naso figlio mio, te ’mpestarria
’Mmottonato de musco, e d’acqua rosa.
Mà già che t’è sautata sta pazzia
De passare chell’acqua schefenzosa,
E sta fatica jettare a lo viento,
Spaparanza ss’arecchie, e stamme attiento.




34.




Saccia, Usceria, ca nc’è no rammo d’oro
Tra li ramme de n’arvolo ’nzerrato,
E a la gran Dea Treforme sto tresoro,
Che ne stà spantecata, è deddecato:
Chille vallune llà co l’ombra loro
E tutto chillo vuosco ’mpeccecato,
Azzò che da le granfe stia securo,
Le fanno sarvaguardia co l’ascuro.




35.




A lo ’nfierno mai trase ommo vivente,
Si pe duono a Proserpena non porta
Sto rammo d’oro; e tanto allegramente
Lo trase, e jesce fai pe chella porta.
Stà legge è ’ndespensabele, mâ siente,
L’hanno tagliato varie, mà no ’mporta,
Ca, tagliato sto rammo, a la stess’ora
N’autro simmele a chillo sguiglia fora.




36.




Co delegentia tu lo cercarraje,
E abbistato che l’haje, co lo rampino
De ssa mano lo tira, e l’haverraje
Subbeto, si t’ajuta lo destino.
Mà, si chisto è contrario, perderraje
L’huoglio, e io suonno, e manco no facchino
Tagliare lo potria co n’accettone,
Penza mò si potraje co sso spatone.

